Reykjavík 15. nóvember 2002

ÁLYKTUN BSRB UM PERSÓNUVERND
Aðalfundur BSRB leggur áherslu á að settar verði reglur sem tryggi persónuvernd starfsmanna á vinnustöðum. Á mörgum vinnustöðum hefur hvers kyns eftirlit með starfsmönnum færst í vöxt. Má í því sambandi m.a. nefna eftirlitsmyndavélar, skráningu á símtölum starfsmanna, ökusírita og ökulagssírita í vinnubílum og almenningsvögnum.

Tæknin til að fylgjast með gjörðum manna er til staðar en mikilvægt er að fyrir liggi skýrar reglur um hvernig hún er nýtt. Í mörgum stofnunum og fyrirtækjum er það viðhorf ríkjandi hjá stjórnendum að þeir, og aðrir starfsmenn eftir atvikum, skuli hafa aðgengi að tölvupósti og netnotkun starfsmanna. Í ljósi þess að hug- og vélbúnaður sé á þeirra forræði verði að teljast eðlilegt að hann sé aðeins nýttur í þágu þeirrar starfsemi sem hann er ætlaður til. Þá er bent á að samskipti stofnana og fyrirtækja við viðskiptamenn og umbjóðendur færist nú í vaxandi mæli yfir í rafrænt form. Af þeim sökum sé nauðsynlegt að aðgengi að þessum samskiptum sé ekki heft, m.a. til að tryggja samfellu í starfseminni í veikindum eða fjarveru starfsmanna. 

Á hinn bóginn er bent á að starfsmenn hljóti að eiga kröfu á því að njóta eðlilegs einkalífsréttar á vinnustað. 

BSRB hefur beitt sér fyrir því að settar verði samræmdar og skýrar reglur sem gilda eigi á vinnustöðum um heimildir atvinnurekenda til eftirlits og aðgengis að tölvupósti og netnotkun starfsmanna. Leitað hefur verið eftir samstarfi við önnur samtök launafólks hvað þetta varðar.

Um heim allan brennur þetta viðfangsefni nú heitt á samtökum launafólks: Annars vegar þarf að tryggja opna stjórnsýslu og hins vegar að standa vörð um pesónuvernd. BSRB leggur áherslu á að taka þátt í stefnumótun á þessu sviði.

